
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq Inatsisinut 

Ataatsimiititaliamut ilaasortat matumuuna saqqummiuppaat: 

 

Inatsisartut Ombudsmandiata 2025-mut ukiumoortumik nalunaarutaata Inatsisartunit 

tusaatissatut tiguneqarnissaanik Inatsisartut aalajangiiffigisassaattut siunnersuut.  

(Inatsisinut Ataatsimiititaliaq: Bo Martinsen, ataatsimiititaliap siulittaasua, Demokraatit, Kuno 

Fencker, ataatsimiititaliap siulittaasuata tullia, Naleraq, Karen-Marie Kyed Frederiksen, 

Demokraatit, Paarma Lund Kreutzmann, Inuit Ataqatigiit, Aqqalu C. Jerimiassen, Atassut) 

 

Tunngavilersuut:  

Allaffissornikkut aqutsinerup inatsisini sinaakkusiussat iluanni kiisalu ingerlatsivinni inatsisitigut 

malitarisassat iluini ingerlanneqarnissaa pillugu Inatsisartut inatsisiliortutut Ombudsmandi 

nakkutilliisussatut suliaqarnissaanik pisussaaffilerpaat. Taamaalilluni Ombudsmandi Inatsisartut 

Naalakkersuisunik nakkutilliinerannut sakkuuvoq, aammali nunatsinni innuttaasut inatsisitigut 

illersugaanerannik qulakkeerinittuulluni. Ombudsmandi taamaalilluni tassaavoq Inatsisartut 

innuttaasullu ataatsimut Ombudsmandiat. 

 

Inatsisartut Ombudsmandiat ukiut tamaasa Inatsisartunut nalunaaruteqartarpoq, tassani 

Ombudsmandip ukiumi qaangiuttumi suliarisimasani nassuiaatigisarpai.  Nalunaarutip imarai suliat 

arlallit ukiumi qaangiuttumi Ombudsmandip suliarisimasai, soorluttaaq ajornartorsiutit 

attuumassuteqartut pillugit allaaserisat nalunaarutip imarigai. 

 

Aalajangiiffigisassatut siunnersuutip matuma saqqummiunneqannginnerani Inatsisinut 

Ataatsimiititaliaq Ombudsmandimik ataatsimeeqateqarpoq. Ataatsimiinnermi tassani 

Ombudsmandip ukiumoortumik nalunaarutip imarisaasa ilai ataatsimiititaliamut immikkut 

soqutiginaatillit ataatsimiititaliamut ilisimatitsissutigai. 

 

Oqartussap suliassani ilisimassagaa nalunaarusiami pingaarnertut sammineqarpoq. Oqartussap 

suliami alloriarnerit pingaarutillit allattussavai, oqartussaq sulianik nalunaarsuissaaq aammalu naak 

sulisut suliunnaarsimagaluartut napparsimalersimagaluartulluunniit suliap ingerlaannarnissaa 

oqartussamit isumagineqassaaq. Tamanna innuttaasut pisortat oqartussaasuinik tatiginninnissaannut 

pingaaruteqarpoq. 

 

Taamaattumillu Ombudsmandip ingerlatsinera innuttaasut inatsisitigut illersugaanerannik 

qulakkeerinninnerinnaanngilaq. Ombudsmandip oqaaseqaatai, misissuinermi nalunaarusiai aammalu 

oqartussanut ilitsersuutai oqartussat ilisimasaminnik annertusaanissaannut sakkussaapput, 

taamaalillutillu oqartussat suliassaminnik ingerlatsinerannut nukittorsaaqataasariaqarlutik.  

Kukkunerit uteqqinneqannginnissaat qulakkeerneqaqqullugu Ombudsmandip nalunaarutaata 

aammalu Ombudsmandip oqaaseqaataasa iliuusissanik aallartitsisarnermut oqartussanit 

annertunerusumik atorneqarnissaat Inatsisinut Ataatsimiititaliamit kissaatigineqarpoq. 

 

Kommunit ingerlatsiviini ajornartorsiutit Ombudsmandimit uparuarneqartut eqqumaffiginiaqqullugit 

aammalu taakku qanoq iliuuseqarfigineqarsinnaanersut pillugu kommuninik oqaloqateqaqqullugit 

Naalakkersuisut ataatsimiititaliamit tamatumunnga peqatigitillugu kaammattorneqarput. 

Aammattaaq iliuusissanik aalajangersimalluinnartunik kommunit ingerlatsineranni 

ikorfartuisinnaasunik, taamaalillunilu pisortat sullissinerannik innuttaasullu inatsisitigut 

illersugaanerannik pitsanngortitsisunik, Naalakkersuisut aallartitsinissaat ataatsimiititaliamit 

ujartorneqarpoq.  

 

Inatsisinut Ataatsimiititaliap isumaqatigiittup taamatut oqaaseqarluni Inatsisartut Ombudsmandiata 

2025-mut nalunaarutaata Inatsisartunit tusaatissatut tiguneqarnissaa siunnersuutigaa.  

 

Tamatuma peqatigisaanik Ombudsmandip 2025-mi suliarisimasai pillugit Inatsisinut 

Ataatsimiititaliap Ombudsmandi qujaffigiumavaa.  


